
Introdusaun

Fundasaun Mahein (FM) hasai relatoriu tolu dahuluk tiha ona kona-bá ezekusaun Orsamentu
Jeral Estadu (OJE) 2013 husi Ministériu Defeza no Siguransa (MDS), investigasaun ba prosesu
akizisaun kilat husi PT. PINDAD (Persero) Indonezia no fardamentu ba Polísia Nasional Timor-
Leste (PNTL) ne’ebé laiha kualidade.Iha ne’ebé rekomenda atu loke investigasaun ba prosesu
sira ne’e tanba iregularidade balu iha ezekusaun OJE, akizisaun kilat PNTL no sosa fardamentu
ba PNTL.

Maibe prosesu sira ne’e sei husik leet deit no seidauk iha investigasaun tuir kuadru legal
nasional Timor-Leste nian.Portantu atu profesionaliza instituisaun siguransa la’os deit disiplina
husi forsa siguransa deit maibe profesionaliza mos area administrasaun, ezekusaun orsamentu
no prosesu sira iha aprovizionamentu nian iha ne’ebé bele garante kualidade, akuntabilidade no
governasaun diak.

Tanba ne’e, relatoriu ida ne’e nia objetivu husu ba Komisaun Anti Korupsaun (KAK) no
Ministériu Públiku atu halo investigasaun kle’an ba Ezekusaun Orsamentu Jeral Estadu husi
Ministériu Defeza no Siguransa iha ne’ebé projetu 209 dudu ho ajudikasaun direta maske la iha
karater urjensia husi projetu sira ne’e. Nune’e mos loke investigasaun ba prosesu akizisaun kilat
husi PT. PINDAD (Persero) Indonezia ba PNTL ne’ebé deskonfia iha iregularidade barak iha
prosesu ne’e rasik.Inklui kazu fardamentu PNTL ne’ebé hola la iha kualidade iha ne’ebé
Sekretaria Estadu Siguransa (SES) no Komandu Jeral Polisia Nasional Timor-Leste (PNTL)
dudu ba mai responsabilidade prosesu sosa fardamentu ba PNTL.

Metodolojia

Metodolojia ne’ebé adopta iha relatoriu ne’e mai husi diskusaun sira iha ekipa peskizador FM
nian ho metodu Security Sector Discussion – SSD. Rekolla informasaun no análiza deskriptivu
ba relatoriu dahuluk sira FM nia no relatoriu Komisaun Eventual nian ba prosesu akizisaun kilat
husi PT PINDAD (Persero) Indonezia ba PNTL inklui relatoriu husi media nasional sira.

Ejekuzaun OJE 2013 ba MDS dudu ho Ajudikasaun Direta

Alokasaun Orsamentu Jeral Estadu (OJE) 2013 ba Ministeriu Defeza Siguransa (MDS)
hamutuk iha tokon 68,199,000.00 dollar amerikanu, husi total ne’e fahe ba kategoria; salariu no
vensimentu hamutuk tokon 25,870,000.00 dollar amerikanu, sasan no serbisu (bens e serviço)
hamutuk tokon 34,847,000.00 dollar amerikanu, kapital menor tokon 6,358,000.00, kapital
dezenvolvimentu rihun 825,000.00 dollar amerikanu no rihun 200,000.00 dollar amerikanu ba
transferensia públika.1

FM halo análiza ba ezekusaun OJE 2013 husi MDS hatudu katak: to’o iha loron 30 Dezembru
2013, MDS hatudu nia kapasidade ezekusaun OJE hare husi persentajem ne’ebé atinji boot
tebes. Tuir mai rezultadu ezekusaun OJE 2013 iha kategoria tolu: Bens no Servisu inklui Fundu

1 Livru Nú. 4A Orsamentu Jeral Estadu 2013, pg. 133.

Dezenvolvimentu Kapital Uumanu (BS), Kapital Menor (KM) no Kapital Dezenvolvimentu inklui
Fundu Infra-estrutura (KD)2. La inklui kategoria Salariu no Vensimentu ho Transferensia Públika
tanba kategoria orsamentu rua ne’e bele uja hotu iha tinan ida nia laran no mos hanesan
kategoria ida ne’ebé fasil atu ezekuta.

Tabela Ezekusaun OJE tinan 2013 iha MDS

Orgaun/

Instituisaun

Alokasaun
US$’000/Kategoria

Ezekusaun
US$’000/Kategoria

Presentajen
Ezekusaun (%)

BS KM KD BS KM KD BS KM KD

Gabinete MDS
2,236

1,158 - 2,108 1,142 - 94.3 98.6 -

SED
1,983 107

165 1,970 106 165 99.4 98.8 100

F-FDTL
14,846 3,304

61 14,713 3,304 61 99.1 100.0 100

SES
3,856

696
660 3,836 688 654 99.5 98.9 99

PNTL
11,630 1,349

78 10,715 1,336 78 92.1 99.0 100

Fontes: Portal Tranparency, MoF 2014.

Fundasaun Mahein nia leitura iha ezekusaun OJE 2013 la tuir kalendariu aprovizionamentu
ne’ebé diak hodi prejudika kualidade ezekusaun; Tanba iha OJE  2013 dudu deit ho
ajudikasaun direta ba projetu ka kompras ne’ebé Ministeriu Defeza Siguransa (MDS) halo iha
tinan 2013.Tuir Dekretu Lei nú 10/2005 Rejime Jurídika Aprovizionamentu, artigu 92 nú. 1
Utiliza Ajudikasaun Direta iha prosesu aprovizionamentu tanba kondisaun sira hanesan: kazu
urjensia, la iha fornesedor (merkadu) alternativa ba sasan ka serbisu, nst3. Maibe realidade

2MoF, (2013, Dezembru, 31) Portal Transparancy Timor-Leste.
3Dekretu Lei nú 10/2005 Rejimi Juridiku Aprovzionamentu.

projetu sira ne’ebé FM lista tuir portal aprovizionamentu Ministériu Finansa nian kuaze barak la
tuir kondisaun ne’ebé lei haktuir.

Iha 2013 ezekusaun OJE ba MDS dudu ho ajudikasaun direta liu-liu ho tipu konkursu restritu
(bolu deit) hamutuk tokon 18,837,890.50 dollar amerikanu, signifika 44,7% husi total orsamentu
ne’ebé tuir lolos tenki halo tuir prosesu aprovizionamentu normal (kategoria: bens no serbisu,
kapital menor no kapital dezenvolvimentu). Iha 2014 Parlamentu Nasional regula ona liu husi
Lei OJE 2014 artigu 8 númeru 3) prosesu aprovizionamentu ho kontratu ajudikasaun direta la
bele liu 10% husi total orsamentu ba instituisaun estadu hotu.4

FM nota katak, ezekusaun OJE 2013 la mai ho kalendariu aprovizionamentu (ezekusaun)
ne’ebé diak hodi nune’e prejudika kualidade ezekusaun. Iha trimestre dahuluk to’o daruak
persentajem ezekusaun menus husi 35%, derepenti deit iha trimestre datoluk no dahat
persentajem ezekusaun haksoit deit hodi atinji 80% - 90%.5 Esperiensia ida hanesan ne’e FM
sujere atu la bele repete fali iha ezekusaun OJE 2014 hodi nune’e bele garante kualidade
ezekusaun no mos rezultadu ne’ebé hetan husi gastu públiku ne’ebé realiza tiha ona.

Lista Projetu Ajudikasaun Direta Tuir Portal Aprovizionamentu to’o 31 Dezembru 2013

4Lei Nú. 8/III/2014 OGE para 2014.
5Relatorio Execução OGE 2013 Treceiro Trimetre.

Fontes: Portal Aprovizionamentu MoF, 2013

Lista iha leten ne’e FM rejista deit projetu ajudikassaun direta ne’ebé tama iha konkursu restritu
(Restrict). Tuir artigu 41 Rejime Jurídiku Aprovizionamentu, konkursu restritu katak bolu deit
fornesedor sira ne’ebé rejista tiha ona ho kualifikasaun no karateristika kuiñesidu husi serbisu
públiku nian aprezenta proposta.6 Ba konkursu ajuste diretu sira ne’ebé liu husi prosesu
selesaun ka kuotasaun ida ne’e la inklui iha lista iha leten.

Tuir Dekretu Lei Nú. 10/2005 Rejime Jurídiku Aprovizionamentu artigu 37 hateten iha tipu
prosidementu aprovizionamentu ne’ebé admiti tuir lei maka: (a) Konkursu públiku (valor
hanesan ka liu rihun 100,000.00 dollar amerikanu obrigatoriedade tuir prosedimentu ne’e), (b)
Konkursu Limitadu liu husi pre-kualifikasaun, (c) Konkursu restritu; konvida ka bolu deit
fornesedor hodi aprezenta proposta, (d) Konkursu negosial ba proposta ho etapa rua, (e)
solisita/husu kuotasaun, (f) Ajuste diretu, (g) konkursu ho prosedimentu simplifikadu.7

Tuir Lei nú. 9/2011 loron 17 Agostu, artigu 3, nú. 1, alinea c), hateten klaru katak kontratu sira
ne’ebé liu montante rihun 500,000.00 dolar amerikanu tenki hetan vistu previa (fiskalizasaun
previa) husi Kamara Kontas Tribunal Superior Administrativu, Fiskal no Kontas.8 Maibe
realidade katak kontratu balun ne’ebé liu montate refere MDS tenta desvia husi fiskalizasaun
previa hodi fahe tiha ba kontratu rua maibe fornesedor ida deit. Ezemplu kontratu lista númeru
22 ho 66, hare momos katak atividade hanesan númeru kontratu diferente kompañia maka
hanesan orsamentu diferente. Tanba sa hanesan ne’e? FM la konsege intende.

Ironiku liu maka, iha kontratu balun data atribuisaun projetu antes depois data públikasaun
projetu (atribui tiha ona projetu maka foin públika projetu refere). Ezemplu; projetu lista númeru
75 to’o 79.

Hare husi lista iha leten, maioria konkursu ajudikasaun direta (restritu) halo iha terseira no
kuarta trimestre no barak liu mos halo iha fulan Novembru no Dezembru 2013. FM nota katak
MDS la konsege estabelese kalendariu kompras no aprovizionamentu iha tinan fiskal ida.
Tanba ne’e too fin tinan fiskal, MDS tenta atu ‘gasta’ lalais orsamnetu Estadu liu husi
ajudikasaun direta. Kestaun maka se ezekusaun orsamentu Estadu ho kondisaun (kualidade)
ida hanesan ne’e, oinsa ita atu dezenvolve seitor siguransa no defeza?

6Dekretu-Lei nú. 10/2005 Rejime Jurídiku Aprovizionamentu.
7Ibid, artigu 37.
8Lei Nú. 9/2011 Lei Orgánika Kamara Kontas Tribunal Superior Administrativu, Fiskal no Kontas.

FM mos durante ne’e halo akompañamentu ba portal aprovizionamentu Ministériu Finansa nia
iha fulan Setembru no Outubru nia laran portal refere la funsiona, signifika konkursu sira ne’ebé
halo iha periudu refere nia transparensia iha duvida boot?.

Iha 2013 ezekusaun OJE ba MDS dudu ho ajudikasaun direta liu-liu ho tipu konkursu restritu
(bolu deit) hamutuk tokon 18,837,890.50 dolar amerikanu, signifika 44,7% husi total orsamentu
ne’ebe tuir lolos tenki halo tuir prosesu aprovizionamentu normal (kategoria: bens no servisu,
kapital menor no kapital dezenvolvimentu). Ba 2014 Parlamentu Nasional regula ona liu husi Lei
OJE 2014 artigu 8 númeru 3) prosesu aprovizionamentu ho kontratu ajudikasaun direta la bele
liu 10% husi total orsamentu ba instiitusaun estadu hotu.9 Maibe problema iha kumprimentu lei
OJE husi instituisaun Estadu hotu no oinsa maka Parlamentu Nasional atu fiskaliza?

Tuir Dekretu Lei Rejime Jurídiku Aprovizionamentu artigu 47, prosedimentu konkursu sira ne’e
bele eskolla husi instituisaun Estadu ne’ebé adekuadu liu. Hare husi kontratu sira iha leten tipu
konkursu restritu maka adekuadu liu? Maibe tuir artigu 50 husi dekretu lei ne’e rasik hateten
konkorente (fornesedor) sira presiza aprezenta; proposta folin ba sasan ka serbisu ne’ebé
presta, espesifikasaun dezeñu (kontrusaun), dezeña modelu karakteristika téknika, norma
kualidade, metudu ba analiza kualidade, nst. Tuir mai iha artigu 86 dekretu lei refere hateten;
objetivu prinsipaliha prosidimentu konkursu iha selesaun sasan, serbisu, obras iha relasaun liu
ho kualidade no presu. Relasaun kustu no benefisiu maka sai tetu ba Estadu hodi halo (selebra)
kontratu públiku. Kriterius esensial ba konsidera iha análiza proposta ho baze kustu no
benefisiu presiza; análiza téknika no profisional, análiza komersial,  análiza industria no
dezenvolvimentu lokal, ikus liu mak análiza finansial.10 Kontratu sira ne’e tuir prosidmentu hirak
ne’e ka lae?

Tuir FM nia análiza ba lista iha leten kontratu sira ne’e iha indisius katak iha prosesu sira ne’e
la’o la tuir lei aprovizionamentu haruka. Iha ne’ebé regula kona-bá kontratu sira ho tipu
ajudikasaun direta ne’ebé FM rejista hamutuk projetu 209 ho konkursu restritu. Iha kle’an ida
FM hanoin katak importante tebes públiku hatene tanbasa projetu hirak ne’e tenki halo
ajudikasaun direta iha ne’ebé projetu balu la iha karatér urjensia.

Iha sorin seluk, tanba kontratu hotu iha leten nu’udar konkursu restritu (proposta husi
fornesedor) bele fo fatin ba abuju poder, konflitu interese, no ikus mai iha potensia boot ba
koluzaun no nepotismu iha prosesu aprovizionamentu nia laran. Duvida hirak ne’e bele hetan
resposta wainhira instituisaun Estadu sira hanesan Inspetor Jeral Estadu, Komisaun Anti
Korupsaun no Ministériu Públiku ezerse nia funsaun ho diak hodi hahu loke inspesaun no
investigasaun ba prosesu aprovizionamentu MDS nian partikularmente ba projetu ajudikasaun
direta iha tinan 2013.

9Lei 8/III/2014 OGE para 2014.
10Dekretu-Lei nú. 10/2005 Rejime Jurídiku Aprovizionamentu.

Akizasaun Kilat PT Pindad (Persero) Indonezia ba PNTL

Komisaun Eventual hasai ona relatoriu ida kona-bá prosesu akizisaun kilat PNTL iha PT.
PINDAD (Persero) ho marka PM2 – V1 iha loron 03 Fevereiru 2014 tuir mandatu husi
Rezolusaun Governu Nú. 13/2013 de 26 de Juñu. Kompozisaun membru Komisaun Eventual
nian mai husi Parlamentu Nasional Komisaun B, Casa Militar Prezidensia Repúblika, F-FDTL,
Serbisu Nasional Intelijensia no Sekretaria Estadu Siguransa.

Relatoriu Komisaun relata katak hafoin halo tiha estudu ba dokumentu komprovativu sira no
informasaun husi instituisaun relevante sira, Komisaun Eventual to’o iha konkluzaun ikus ida
katak akontese duni iregularidade balun iha prosesu akizisaun nia laran.

Komisaun Eventual nian relatoriu identifika hahalok iregularidade sira ne’e mosu ho forma oin-
oin, hahu kedas husi prosesu inisiu to’o entrada kilat. Liña koordenasaun ne’ebé ladiak iha
instituisaun no entre instituisaun, indikasaun kona-bá abuzu poder no falsifikasaun dokumentu,
nu’udar parte balun husi Komisaun Eventual hetan iha relatoriu ne’ebé hasai ona.

Portantu faktus sira husi prosesu akizasaun kilat husi Kompañia PT Pindad (Persero) ho nia
espesifikasaun kilat maka PM2-V1 ne’ebé ho nia folin kada unidade U$ 1,500 x 75 = 112,500.
Nune’e iha 06 Dezembru 2011, PT Pindad (Persero) liu husi Deputy Director Tryono Andri
Susilo oferese folin kilat mai PNTL hanesan tuir mai ne’e PM2-V2 – 75 unidade ho folin U$
203.625.00 no PM2-V1 – 75 unidade ho folin 151.500.00. Tuir mai iha 27 Febreiru 2012 PT
Pindad (Persero) liu husi Deputy Director Tryono Andri Susilo haruka karta mai PNTL ho
kontiudu deklara katak PT Pindad (Persero) fo autorizasaun “Letter of Authorization” ba señor
Sien Paul Sugih Abady hodi asina kontratu no mos halo buat sira seluk ne’ebé presiza ho
Governu RDTL.11

Iha prosesu kontratu aprovizionamentu ne’ebé asina husi Governu Timor-Leste liu husi
Sekretariu Estadu Siguransa (SES) ho Direitor Kompañia PT Pindad (Persero), “Supply
Security Equipmant (Weapon) for PNTL” ho númeru kontratu 12000513 ba durasaun tempu
loron 45 husi 23 febreiru to’o 6 Abril 2012; ho espesifikasaun kilat ho tipu PM2-V1 75 unidade,
no valor orsamentu ne’ebé preve ona iha OJE 2012 ne’ebé aprova husi Parlamentu Nasional
ho montante osan U$ 112.500.00.12

Maibe husi dokumentu komprovativu ne’ebé maka relata katak iha loron 03 Agostu 2012
wainhira hala’o teste ba kilat hatudu katak kilat 5 ne’ebé sai instrumentu teste hatudu kualidade
ladiak; maibe esplikasaun husi PT Pindad katak kilat sira ne’ebé sai instrumentu teste nian
bandu atu uza ba serbisu operasional Instituisaun PNTL nian ne’ebé la inklui kilat tuir pedidu
akizasaun. Karik PNTL presiza atu uza kilat 5 ne’ebé temi ona tenki iha lisensa husi PT Pindad

11Relatoriu Komisaun Eventual tiinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 23
12 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 23

(Persero). Kilat 5 ne’e ho númeru makanografiku B.C. BD. 000001, B.C.BD.000002, B.C. BD.
000003, B.C.BD. 000004, B.C. BD. 000005.13

Durante prosesu negosiasaun entre PT. Pindad (Persero) no PNTL ba sosa kilat Dirasaun
Nasional Aprovisionamentu-SES la involve diretamente iha prosesu tomak.14 Maibe prosesu
pagamentu ba sosa kilat husi Governu Timor-Leste ba PT Pindad (Persero) PNTL konsidera
katak ne’e nu’udar kompetensia husi Sekretariu Estadu Siguransa, tanba laiha estudu tekniku
ida maka PNTL halo antes ba sosa kilat ho razaun nesesidade urjenti15. Nune’e mos wainhira
kilat tama ona iha Timor-Leste PNTL mak simu diretamente, no Dirasaun Nasional
Aprovisionamentu laiha kuiñesementu total kilat sira ne’ebé tama iha Timor-Leste16.

Iha dokumentu komprovativu Nu. SKET/6/P/BD/II/2012 (Letter of Authorization) katak SIEN
PAUL SUGIH ABADY mak sai nu’udar reprezentante autorizadu PT Pindad, maibe faktus mosu
oin seluk katak eziste dokumentu rua ne’ebé ho asinatura la hanesan husi autor refere. Husi
prova investigasaun ne’ebé sai nu’udar reprezentante autorizadu PT Pindad la marka presenza
iha Timor-Leste durante prosesu aprovizionamentu hodi asina kontratu ho Governu RDTL.
Faktus ida ne’e komprova katak entre SES no PNTL la kuiñese autor refere. Ida ne’e hamosu
pergunta boot se maka halo asinatura kontratu ho Governu RDTL.17Rezultadu investigasaun
Komisaun Eventual hatudu katak Komandante Jeral PNTL monopoliza tiha dezisaun husi hahu
planu to’o iha ezekuzaun final ba dezisaun sosa kilat. Aktu ida ida ne’e tuir Komisaun Eventual
katak la valoriza prinsipiu Governasaun ne’ebé diak iha estadu demokratiku no aktu ne mos
konsidera nu’udar hahalok abuzu de puder.18

Nune’e mos Komisaun Eventual mos detekta katak laiha linha koordenasaun ne’ebé diak iha
Instituisaun PNTL nia laran no mos PNTL ho Aprovizionamentu-SES hahu husi planeamentu
to’o iha faze entrega kilat. Iha ne’ebé tuir prosedimentu normal katak kna’ar Aprovizionamentu-
SES mak halo planeamentu, identifika orsamentu, hare espesifikasaun sasan halo CPV, halo
tender, avaliasaun halo kontratu, simu sasan, halo inspesaun, halo relatoriu no intrega sasan;
maibe realidade iha kompetensia balun ne’ebé temi iha leten PNTL monopoliza tiha ona. Tuir
lolos wainhira sasan tama mai lojistika SES halo inspesaun hamutuk lojistika PNTL ho
Alfandega hodi hamosu R and I hafoin maka entrega ba Komandu PNTL, maibe buat sira ne’e

13 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 24-25
14 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 13
15 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 15
16 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 13
17 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 18-19
18 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 19

PNTL mak monopoliza hotu kedas no ikus mai aktu sira ne’e hamosu jestaun administrasaun
ne’ebé ladiak.19

Sorin seluk wainhira kilat tama mai Timor-Leste autoridade Alfandega la konsege halo
inspesaun tanba Polisia la fo lisensa. Iha pedidu “Desalfandegamento Urjente de Armas”
ne’ebé hato husi Komandante Jeral PNTL ho nú. 293/CG-PNTL/VII/2012 iha, 04 Jullu 2012
hato’o ba Sr. Duarte Felicidade - MI Xefe Alfandega Aeroportu-Dili ne’ebé ikus mai Dirasaun
Nasional Alfandega hasai “GuiaSimplificada Controlu de Saída de Mercadorias” nú
01/GS/GME/I/2013 ho motivu urjensia ba sasan 75 unidade Sub Mechine Gun Cal. 9 mm PM2-
Vl, iha ne’ebé kilat foun ho modelu MP2-V1 hamutuk 75 ne’ebé PNTL sosa husi PT Pindad
(Persero) tula husi aviaun Merpati MZ 8480 no tama iha Dili liu husi Aeroportu Nicolau Lobatu-
Comoro-Dili iha loron 4 Janeiru 2013.

Nune’e PNTL liu deklarasaun Sr. Basilio de Jesus halo deklarasaun sei hato’o fila fali ba
Alfandega kona-bá dokumentu Aduaneiru iha 24 oras nia laran. Maibe durante sasan ne’e tama
to’o sai ba fatin determiniadu husi parte alfandega la konsege deteta no hare kilat sira ne’e. Ho
esforsu balu ne’ebé iha, pesoal Alfandega hare katak kilat sira ne’ebé iha ne’e deskonfia kilat
la’os foun maibe uzadu hotu tanba hare koor hanesan foin maka pinta, no iha kaixa laran iha
mos kilat seluk ho marka ne’ebé latama iha apontamntu.20 Nune’e mos durante prosesu kilat
tama mai Timor-Leste parte Alfandega hato’o keixa katak PNTL rasik mos seidauk selu taxa tuir
lei haruka.21

Ho iregularidade sira ne’ebé rekomendasaun husi relatoriu Komisaun nian rekomenda atu
hadi’a planu akizisaun kilat iha tempu tuir mai ho prosesu sira ne’ebé orientadu ho prinsipiu
governasaun diak. Rekomendasaun prinsipal seluk maka Komisaun Eventual rekomenda ba
Governu atu buka tuir hahalok sira ne’e hotu liu husi prosidimentu legal sira ne’ebé maka iha,
tantu disiplinar no kriminal.Komisaun Eventual mos hato’o liu husi media nasional katak presiza
investigasaun profunda husi Ministériu Públiku ba Komandante Jeral PNTL no Sekretaria
Estadu Siguransa hodi identifika aktu krime balun ne’ebé involve.

Sosa Farda ba PNTL Laiha Kualidade

Farda ne’ebe kontejenti jeral PNTL distribui ba membru polisia iha Kuartel PNTL no komandu
distritu 13 iha Jullu 2013 la iha kualidade. Komadante Lojistika Nasional PNTL Superentendenti
Asistente Basilio de Jesus rekuiñese katak farda ne’ebé sira distribui ladun iha kualidade diak
tanba bazeia ba orsamentu. Iha Jullu 2013 kompañia entrega farda hamutuk 2551 ba parte
lojistika tuir kontratu ne’ebe iha. Farda set ida kompostu husi sapeo, kamija, diviza, emblema,
kalsa, sintiraun, sapatu no meas sosa ho osan US$ 120.00, ne’e sufisiente deit ba farda ne’ebe

19 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 19
20 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 5
21 Relatoriu Komisaun Eventual tinan 2014 Kona-bá Prosesu Akizasaun Kilat PNTL Iha PT. Pindad
(Persero), pajina 6

mihis no osan ne’ebe aloka sosa farda mai husi OJE 2012.22. Atu sosa farda ne’ebé kualidade
diak númeru um presiza osan US$ 250.00.23

Kompañia Kalbes Unipesoal Lda ne’ebé manan tenderizasaun sosa farda rekuiñese erru ida
ne’e, ne’ebé iha premeira faze farda ne’ebé hatudu ba PNTL sala no haruka kompañia hadia
lori fila fali ba Indonezia. Depois iha faze segundu lori farda ba PNTL hetan aprovasaun husi
Inspesaun Jeral PNTL tanba halo ona inspesaun no SES hare no konkorda maka entrega ba
sira hodi halo distribuisaub ba komandu distritu 13 no departamentu no unidade sira iha Kuartel
Jeral PNTL no dokumentu prosesu distribuisaun hotu ona. Maibe ikus SES hatete farda ne’e la
iha kualidade.24

Diretora Kalbes Unipesoal Lda Dircia Maria da Conceicão Guterres de Andrade hatete prontu
hatan ba KAK ho ameasa husi SES relasiona ho farda PNTL ne’ebe la iha kualidade.
Orsamentu no kontratu ne’ebé maka kompañia asina buat hotu kompañia halo tuir hotu ona iha
kontratu nia laran ne’ebé kada unidade fardamentu US$ 120.00. Atu hetan farda ida ne’ebé
kualidade Governu presiza tau osan boot pelumenus US$ 250.00 kada unidade.25

Farda ne’e hola iha Bandung – Indonezia suku ho kualidade tuir kontratu orsamentu ne’ebé
maka iha kontratu nia laran. Iha kontratu orsamentu farda unidade ida ba ema ida hamutuk US$
120.00. Farda ba feto PNTL hamutuk unidade 478 no ba mane hamutuk 2551 unidade ho
montante osan hamutuk US$ 358.000.00. Farda ne’e rasik hetan aprovasaun husi Segundu
Komandante Komisariu Afonso de Jesus hodi kompañia ne’e hatama farda ba iha lojistika
Nasional PNTL halo distribuisaun, tanba prosesu sira ne’e la’o los ona maka kompania foti
osan.26

Komandante Inspesaun Jeral PNTL Suprerintendenti Xefe Julio Hornaihatete inspesaun ba iha
farda kontinua la’o no kontinua monitoriza auditorial ninian ne’ebé hala’o iha departamentu sira
iha PNTL nia laran no Sekretariu Estadu Siguransa informa liu husi media nasional katak
investigasaun ba kazu ne’e la’o dadauk ona.27 Maibe prosesu sira ne’e to’o agora seidauk iha
rezultadu kona-bá prosesu investigasaun maske relatóriu husi Gabinete Inspesaun Jeral PNTL
nian hato’o ona ba Sekretaria Estadu Siguransa.28

Responsabilidade farda ne’ebé laiha kualidade Sekretariu Estadu Siguransa no Komandu Jeral
PNTL dun ba mai, ne’ebé iha prosesu inisiu kona-bá tenderizasaun nian hodi kompañia Kalbes
Unipessoal Lda sosa farda. Sekretariu Estadu Siguransa Francisco Guterres hatete kompañia

22Timor Post, Kuarta 14 Agustu 2013
23Timor Post, Kuarta 14 Agustu 2013
24Timor Post, Kinta 16 Agustu 2013
25Maria da Conceicão Guterres de Andrade, Dircia. (2014) Diretora Kompañia Kalbes Unipesoal Lda.
Intervista pessoal
26Timor Post, Kinta 16 Agustu 2013
27STL, Sesta 23 Agustu 2013
28Fontes konfirmadu husi Gabinete Inspesaun Jeral PNTL nian kona-bá investigasaun ba fardamentu
ne’ebé la iha kualidade ne’ebé relatoriu final entrega tiha on aba Sekretaria Estadu Siguransa. Kuarta, 29
Janeiru 2014

ne’ebé sosa farda la iha kualidade rekomenda husi Komando PNTL. Nune’e Komisariu PNTL
Afonso de Jesus hatete farda la iha kualidade tanba falta kontrolu.29

FM kestiona maka’as ba prosesu ida ne’e tanbasa responsabilizasaun ba prosesu sosa farda
Sekretaria Estadu Siguransa no Komandu Jeral PNTL dun malu deit? Ida ne’e hatudu laiha
komunikasaun diak entre Sekretaria Estadu Siguransa no Komandu Jeral PNTL. Lolos prosesu
sira ne’e responsabilidade Sekretaria Estadu Siguransa nian kabe ba kompetensia Serbisu
Aprovizionamentu nian. ida ne’e la’os kompetensia Komandu Jeral nian hodi rekomenda
Kompañia atu sosa farda. FM konsidera ida ne’e mal administrasaun ba prosesu sosa
fardamentu ba PNTL ne’ebé prosesu sira inisiu la’o la tuir pratika diak aproivizinamentu nian
ikus farda ne’ebé sosa la iha kualidade.30

Hare faktus sira ne’ebé FM aprezenta ne’e husu ba instituisaun KAK tenki halao investigasaun
klean ba prosesu tomak sosa fardamentu ba PNTL. Iha ne’ebé responsabilidade husi prosesu
tomak ba sosa fardamentu Sekretariu Estadu Siguransa (SES) ho Komandu PNTL dun malu
ba farda ne’ebé hola la iha kualidade iha ne’ebé sosa husi Kompañia Kalbes Unipesoal Lda.

Rekomendasaun

1. Rekomenda ba Inspetor Jeral Estadu, Komisaun Anti Korupsaun (KAK) no Ministériu
Públiku atu loke investigasaun ba prosesu aprovizionamentu nasional Ministeriu Defeza
no Siguransa (MDS) ba projeitu ajudikasaun direta.

2. Rekomenda ba KAK no Ministériu Públiku investigasaun ba Sekretariu Estadu
Siguransa, Komandante Jeral PNTL no elementu PNTL seluk ne’ebé involve iha
prosesu akizisaun kilat PNTL nian iha ne’ebé involve iha prosesu akizisaun kilat husi PT
PINDAD (Persero) Indonezia ba PNTL.

3. Rekomenda ba KAK no Ministériu Públiku loke investigasaun ba Sekretariu Estadu
Siguransa (SES), Komandu Jeral PNTL no Kompañia Kalbes Unipesoal Lda kona-bá
prosesu sosa fardamentu ba PNTL iha ne’ebé responsabilidade fardamentu ne’ebé la
iha kualidade SES no Komandu Jeral PNTL dun malu.

29Radio Timor-Leste (RTL), 13 Setembru 2013
30Belo, Nelson. (2014). Diretor Ezekutivu Fundasaun Mahein. Intervista pesoal

